
朝時決時塞皆　命重臣經理然後成功然未有數十年

無事者也今之治河者爲鳳泗　祖陵則防其西浸爲漕

糧運道則防其北徙爲淮揚數郡生靈則防其南決其功

力甚鉅其責任甚艱亦未有不得其人而能成治河之功

者也

皇上得人之論其于治河要務可謂一言以蔽之矣然臣

等雖親奉　德音而在廷及河道諸臣或未能仰知德意

臣等欲乞

皇上特降　明旨宣示該部令其轉行河道諸臣則大小

臣工皆曉然知　聖主憂勤之意而有事于河渠者亦皆

惕然有夙夜奉公之心矣〈綸扉笥草〉

御史馬象乾因論張鯨事情指及閣臣

上怒送鎮撫司打問次輔王錫爵救䟽曰昨見御史馬象

乾論臣等阿從失職臣等當卽出閣自陳待罪此非矯飾

葢眞服其義正詞嚴乃臣等之益友

皇上倘賜採行歸責臣等使人知前後　詔旨俱出臣等

票擬之手原非　聖意則人情自定　聖德有光矣今日

元輔時行忽傳　御批勉留臣等將象乾拿送鎮撫司打

問臣不勝感懼不勝愧苦已該同官連名具揭陳救外臣

竊伏自念臣之進用原與在閣二臣不同雖拔㩴自天薦

--

舉由衆而推本虛名所自則寔以先年張居正爲奪情事

起徂擊言官臣于其時號能出頭誚讓居正回護言者以

此居正敗而臣得進用夫

皇上本以忤居正用臣而及今又卽以處居正之事處臣

臣之不才縱不能道揚　主德維持　國論何忍見　朝

堂之上再有此異常舉動使天下萬世謂臣外援忤權之

名以進身內挾當權之勢以沮衆臣今日卽死上何以見

九廟在天之靈下何以見劉健等于地下明何以謝舉

朝士大夫之公論幽何以辭張居正之鬼責哉夫微臣一

身輕于一羽使萬萬蒙詬而有益于

皇上臣之所不敢避也今身旣以不肖有連累言官之名

而又幷累

皇上有爲臣等咈諫之名臣不惟不可一日立　朝而且

一日不可爲人矣連日以來因哭亡女成疾正思乞骸偶

見人情洶洶黽勉出閣思爲

皇上紓憂解紛而事機不意至此是固臣命卒之時也伏

乞

皇上哀臣聽臣使臣得苟全平生以去臣有餘榮

皇上亦有餘恩若不然則衆怒如火流言滿途

皇上之留臣等寔趨之使就必窮之地永無再出之日耳

